Basisliturgie vir Epifanie

Inleiding

Kersfees, soos ons dit vandag ken, het in die vierde eeu ontstaan. Adventstyd ter voorbereiding van Kersfees het aan die einde van daardie eeu of aan begin van die volgende eeu ontstaan. Epifanie, met sy oorsprong in die Ooste, is aan die ander kant veel ouer. In die Ooste is beide die geboorte en die doop van Christus tydens Epifanie gevier. Die misterie van die menswording, inkarnasie, staan sentraal in die herdenking van Christus se geboorte en doop. Epifanie word ook reeds sedert die tweede eeu op 6 Januarie gevier en is oorspronklik nie aan ‘n sekere Sondag gekoppel nie. Aanvanklik was die belangrikste fees dus nie Kersfees nie, maar 6 Januarie, Epifanie, die verskyning van die Here (Luk 1:79). Epifanie of fees van die verskyning van die Here is ook met die doop van Jesus, deur Johannes in die Jordaan, verbind. Later word nog ‘n tema toegevoeg, naamlik die herinnering aan Christus se eerste wonderwerk in Kana (Joh 2:1-12) (nogal met eucharistiese ondertone). Dirk Monshouwer in “De Weg van de Liturgie” sê dat die verskyning dus deur die twee Bybelse sakramente gedra word. 

Later met die vestiging van 25 Desember as die dag waarop Christus se geboorte in die Westerse kerk gevier word, word die verskyningsfees en die viering van Kersfees met mekaar in verband gebring.  Veral omdat 6 Januarie vroeër so belangrik was, is dit behou, maar die nadruk in Epifanie, die verskyning van God in die wêreld, lê veral op die besoek van die wyse manne uit die Ooste. Die betekenis verskuif nou meer na die gedagte dat Christus sy Godheid aan die eerste verteenwoordigers uit die sogenaamde heidenwêreld vertoon. Dit is egter om Epifanie te vereng, want daar is tog meer epifanieë in die evangelies. Die evangelies self wil ‘n Epifanie wees van “alles wat Jesus gedoen en geleer het”. Na die viering van Kersfees en Epifanie val die klem, op die Sondae na Epifanie, meer op Hom wat onder ons kom woon  het. Die fees van Epifanie sit dus eintlik die ketting van gebeure wat op Jesus se dood en opstanding uitloop, aan die gang. Dit geld in besondere mate van Christus se doop deur Johannes. Vir Christus is “doop” = “dood”. Met sy doop aanvaar Hy die opdrag van die Vader om vir die sonde van die mense te sterf. Dit is in wese sy eerste tree op pad na die kruis. In daardie sin is dit die Paasgebeure wat ons in staat stel om Kersfees en Epifanie te verstaan.
In die “Preekstudies met liturgiese voorstelle” volg ons saam met ‘n groot aantal tradisies die gebruik om die fees van Epifanie op die eerste Sondag in Januarie te vier. Die laaste Sondag na Epifanie, afgesien hoeveel Sondae daar na Epifanie is, is Sondag van die verheerliking.

Die tekste

Die evangelietekste vir die vyf Sondae na Epifanie volg in sterk mate die epifaniegedagte van Christus se verskyning. Die keuse van die fokustekste tydens Epifanie 2007 sluit egter nie een van dié evangelietekste in nie. Op die Sondae na Epifanie word daar in die 2007-siklus op uiteenlopende gebeure of sake gefokus. Die basisliturgie vir die Sondae na Epifanie en die spesifieke liturgieë vir daardie Sondae sal in die hoofelemente aan die gemeente die betekenis van die verskyning van Christus probeer deurgee. Wanneer die doop en die nagmaal in hierdie tyd bedien word, sal die voorganger goed doen om telkens aan te toon hoe die verskyning deur die twee sakramente gedra word. Hier volg ‘n skema van hierdie jaar se tekste om die liturg enigsins te help om ’n geheel beeld oor dié tekste te vorm. 

	
	Fokusteks
	Ou Testament
	Psalm
	Evangelieteks
	Brieweteks

	1ste Sondag na Epifanie
	Hand 8:14-17

God maak ons een deur vergifnis. 
	Jes 43:1-7

“Moenie bang wees nie, Ek verlos jou.”


	Ps 29

Vier die eer en mag van God.
	Luk 3:15-17, 

21-22
Jesus word gedoop.
	

	2de Sondag na Epifanie
	Ps 36:6-11

God se liefde is oorvloedig.
	Jes 62:1-5

Die Here het jou lief.


	
	Joh 2:1-11

Water verander in wyn - ‘n teken van oorvloed.
	1 Kor 12:1-11

Geestelike gawes as teken van die oorvloed van liefde in die gemeente.

	3de Sondag na Epifanie
	Ps 19

“Die woord van die Here is volmaak.”
	Neh 8:1-3, 5-6, 8-10  

Amen – op die wet van die Here.


	
	Luk 4:14-21

Jesus in Nasaret.

	1 Kor 12:12-31a

Julle is die lig-gaam van die Here.

	4de Sondag na Epifanie
	Ps 71:1-6

Ek vertrou op die Here.
	Jer 1:4-10

Jeremia tot profeet geroep.
	
	Luk 4:21-30

Jesus se opdrag.
	1 Kor 13:1-13

Liefde – eienskap van hulle wat glo.

	5de Sondag na Epifanie
	Jes 6:1-8 (9-13)

Die roeping van Jesaja.
	
	Ps 138

Die Here is hoog verhewe. Dank-seggingslied.
	Luk 5:1-11

Roeping van die eerste dissipels.
	1 Kor 15:1-11

Jesus het

opgestaan. 


Die kleure van die Sondae wat oor Jesus se doop en sy verheerliking handel, is wit, maar die liturgiese kleur vir die res van hierdie tussentyd is groen.

Verloop van die liturgie

Met die uiteenlopendheid van die fokustekste (sien “Die tekste” hierbo) word in die basisvoorstel vir hierdie jaar daarop gefokus om die betekenis van die verskyning van Christus in die onderskeie handelinge in die liturgie na vore te bring. By die afsonderlike weke sal die alternatiewe tekste van elke week, sover moontlik, gebruik word om die spesifieke dele te begelei. Die fokusteks en preek van elke week, plus die alternatiewe tekste, sal dus elke week se viering nader bepaal. Die basisvoorstel as sodanig wil ‘n algemene raamwerk daarstel waarbinne die gemeente oor die volgende vyf weke  “alles wat Jesus gedoen en geleer het”, kan vier. 
Diensorde
God versamel ons voor Hom

Die Christuskers brand reeds voor in die kerk wanneer die erediens begin. Die liturg  kan die gemeente daaraan herinner dat die kers, wat reeds brand wanneer hulle die kerk inkom, simbool daarvan is dat Christus, die Lig, reeds in die wêreld is en dat die gemeente die volgende vyf weke die verskyning van Christus op Kersdag gaan vier. 

Die voorgestelde aanvangswoord vir die volgende vyf weke vertoon reeds hierdie karakter en is geneem uit Psalm 29 wat die psalmteks van die eerste Sondag van Epifanie is.  

Aanvangswoord

Voorganger:  
Prys die Here, 
Gemeente:
om sy eer mag!

Voorganger:  
Prys die Here, 

Gemeente:
om die eer van sy Naam!

Voorganger:  
Buig voor die Here, 

Gemeente:
by sy heilige verskyning!”  (Ps 29:1 en 2)

Seëngroet

Voorganger:
“Genade en vrede vir julle van Hom wat is en wat was en wat kom, en van die sewe geeste voor sy troon, en van Jesus Christus die geloofwaardige getuie, die eerste wat uit die dood opgestaan het, die heerser oor die konings van die aarde” (Op 1:4b-5a).
Gemeente:
Lied 315 “Amen” 

By die skuldbelydenis en verootmoediging word een of meer van die alternatiewe tekste gebruik. Sien die individuele voorstelle. Die meeste tekste is heeltemal geskik hiervoor. 

Skuldbelydenis

Verootmoediging

Vryspraak en vergifnis

Loflied

Diens van die Woord

Gebed om die opening van die Woord 

Lied 254 “Spreek Heer”

Kindertyd

Skriflesing

Leesroosterteks (een uit die Ou en een uit die Nuwe Testament)

Prediking

Diens van die tafel

Die nagmaaltafel, soos die doopvont, is die duidelikste tekens dat Jesus Christus verskyn het. By Jesus se doop word uitdruklik verklaar dat Hy hier is en die Seun van God. Die groot vreugde by die bruilof in Kana in Galilea waar Jesus sy eerste wonderwerk doen, breek aan toe Christus sy heerlikheid bekend maak deur die water in wyn te verander. Wyn wat later teken word van sy bloed. 

Dit kan die volgende vyf weke telkens op ‘n ander manier by die viering van die nagmaal beklemtoon word.

Dit bly die ideaal dat gemeentes weekliks die nagmaal vier. Indien dit nie gebeur nie, kan daar by die nagmaaltafel, waarop daar brood en wyn is, verwys word daarna dat die nagmaal ook teken is van Jesus Christus se verskyning en voortgaande teenwoordigheid onder ons. Sien die derde betekenis van die nagmaal in die nagmaalsformulier.

Offergawes

Gebed

Uitsending

Geloofsbelydenis en verbintenis

Slotsang

Seën 

Gemeente, waar ons nou uitmekaar gaan, weet ons Christus het verskyn en is steeds met ons. 
Daarom seën God elkeen van ons en gee ons die Heilige Gees in ons hart.

God Almagtig, 

wat die wyse manne 

met die lig van ‘n ster gelei het 

om Christus, die Lig uit Lig, te vind, 

lei jou ook op pad na Hom.

God die Seun wat by die huwelik in Kana 

die water in wyn verander het,

verander ook jou lewe

en maak jou hart bly.

God die Heilige Gees, wat op sy geliefde Seun,

met sy doop in die Jordaanrivier

neergedaal het,

stort sy oorvloedige gawes ook op jou uit. 

Antwoord

Lied 312; 313; 314; 315 “Amen”

